
Útdráttur 
 
 Notkun sjálfsmynda til sjálfskynningar er umfjöllunarefni þessarar ritgerðar. 

Með tilkomu veraldarvefsins og aukinnar notkunar samfélagsmiðla hefur almenningur 

að vissu leyti hafið sjálfskynningu á opinberum vettvangi, hvort sem hún er meðvituð 

eða ekki. Megin viðfangsefni riterðarinnar er notkun sjálfsmynda til sjálfskynningar,  

með því að birta valdar ljósmyndir úr eigin lífi getur einstaklingur skapað opinbera 

myndræna sjálfsmynd sína. Þar sem sjálfsmyndir og birting þeirra er dæmi um 

ímyndarsköpun á eigin persónu er athugavert að skoða hvernig fólk kýs að 

markaðsetja sjálft sig. Þá er reynt að velta fyrir sér hvaða hluti persónuleikans sé 

ráðandi í opinberu sjálfi einstaklings og í því samhengi eru kenningar Freud um 

skiptingu persónuleikans skoðaðar. 

 Þá er sjálfsmyndin einnig sett í samhengi við ljósmyndakenningar 

heimspekingsins Roland Barthes úr bókinni Camera Lucida, þar sem áhersla er lögð á 

tengsl ljósmyndarinnar við myndefnið. Þegar um sjálfsmyndir er að ræða eru 

ljósmyndarinn og viðfangsefnið sami einstaklingurinn og því þarf að gera ráð fyrir 

tengslunum þar á milli og afleiðingum þeirra á sannleiksgildi ljósmynda. 

Til þess að varpa ljósi á notkun sjálfsmynda til sjálfssköpunar er mikilvægt að 

skoða tengsl ljósmyndar við tækniframfarir í sögulegu samhengi og er því farið 

lauslega í gegnum notkun almennings á ljósmyndum til sjálfskynningar í gegnum 

tíðina. Margir hafa séð tækifæri í tækninni og auknum möguleikum dreifingar 

ljósmynda og tekin eru dæmi um einstaklinga sem hafa nýtt sjálfsmyndir sér til frama. 

 Niðurstaðan ritgerðarinnar er sú að í tæknivæddu samfélagi nútímans er erfitt 

að gera sér fulla grein fyrir endanlegu markmiði sjálfsmynda. En þó er ljóst að slík 

myndbirting á opinberum vettvangi tekur þátt í að móta opinbera ímynd einstaklings. 

Inngangur  
Sjálfsmynd einstaklings eru þær hugmyndir sem einstaklingur hefur um 

sjálfan sig og hún mótast af fjölmörgum þáttum í umhverfinu. Algengt er að 

einstaklingur reyni að skilgreina eigin sjálfsmynd og þá kannski ennfremur skapa sína 

sjálfsmynd, en sjálfsmynd getur átt við um þær hugmyndir sem við höfum um okkur 

sjálf en einnig þær hugmyndir sem að við viljum að aðrir hafi um okkur. Það eru því 

bæði persónulegir og hugsanlega meðfæddir þættir, auk utanaðkomandi 

samfélagslegra þátta sem hafa áhrif á sjálfsmynd.  

Samkvæmt kenningum Sigmunds Freuds er hægt að skipta persónuleika niður 

í þrjá hluta: Frumsjálfið, sem stýrist af óbeisluðum hvötum og frumstæðum þörfum, 

sjálfið, hinn vitræna hluta persónuleikans og yfirsjálfið, hinn siðræna þátt sem 

stjórnast af samfélagslegri mótun.1 Meginviðfangsefni ritgerðarinnar er þó ekki hin 

innri sjálfsmynd einstaklings, þó að hún komi líka við sögu, heldur fyrst og fremst sú 

ytri, hin sjónræna sjálfsmynd og notkun hennar. Nánar tiltekið sjálfsmynd, sú 

ljósmynd sem einstaklingur tekur af sjálfum sér auk þeirra persónulegra ljósmynda 

sem hann velur að dreifa og taka þannig þátt í að skapa opinbera ímynd hans. 

Notkun sjálfsmynda til sjálfssköpunar er til umfjöllunar og er því meðal 

annars leitast við að skoða það hvernig einstaklingur velur að kynna sjálfan sig með 

notkun ljósmynda. Í dag spilar veraldarvefurinn stórt hlutverk þegar kemur að 

sjálfskynningu, því með vinsældum samfélagsmiðla lifir fjöldi einstaklinga nú orðið 

ekki aðeins sínu eigin lífi heldur einnig að einhverju leyti opinberu lífi á netinu. Öll 

eigum við margar hliðar og gegnum mismunandi hlutverkum í lífinu, en hvaða 

hlutverk verður ofan á þegar kemur að birtingu sjálfsmynda, hver er opinber 

sjálfsímynd einstaklings?  

Til þess að hægt sé að skoða og greina sjálfsmyndir á netmiðlum er mikilvægt 

að átta sig á því hve nátengd myndræn sjálfsmynd er tækniframförum og hvernig 

nýjungar hverju sinni hafa breytt nálgun og notkun sjálfsmynda. Hin myndræna 

sjálfsmynd varð ekki eiginlegur hluti af listsköpun málara fyrr en með tilkomu 

spegilsins. Seinna hafa hinar ýmsu byltingar ljósmyndatækninnar og enn síðar tilkoma 

veraldarvefsins haft í för með sér aukna notkun sjálfsmynda í margvíslegum tilgangi. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
1 Símon Jóh. Ágústsson, “Inngangur”, Sigmund Freud, Um sálgreinungu, Maia Sigurðardóttir þýddi, 2. 
útgáfa, Hið íslenzka bókmenntafélag, Reykjavík, 1976, bls. 9- 34, bls. 25. 

Notkun almennings á sjálfsmyndum í samfélagslegum tilgangi, til sjálfskynningar og 

tengslamyndunar með markvissum hætti, er áhugaverður fylgifiskur sjálfsmynda og 

verður fjallað um slíka notkun og dreifingu þeirra. 

Frá upphafi hefur mikið verið skrifað um sannleiksgildi ljósmynda og í því 

samhengi verða kenningar Rolands Barthes um ljósmyndir skoðaðar. Helsta einkenni 

sjálfsmynda er það að viðfangsefnið og ljósmyndarinn eru sama manneskjan og því er 

áhugavert að skoða hvernig einstaklingur kemur að því að varpa ljósi á eigin persónu. 

Sjálfsmyndataka gefur okkur kost á að stjórna framsetningu á okkur sem persónu, því 

með því að stjórna útliti, líkamsburðum, athöfnum, umhverfi, sjónarhorni og fleiri 

þáttum getum við náð fram okkar eigin sjálfsmynd. Fyrirframákveðnar hugmyndir og 

nálægð við viðfangsefnið hlýtur því að hafa áhrif á sjálfsmyndina. Sjálfsmynd gerir 

okkur kleift að varpa ljósi á þá hlið okkar sem við viljum að aðrir sjái, sjálfsmynd 

getur einnig gefið í skyn hvaða hópi við tilheyrum og hvaða hugmyndir við höfum. 

Eins og þekkist í sögulegu samhengi geta sjálfsmyndir verið tjáningarform og 

vettvangur fyrir listræna og sjónræna sköpun af ýmsu tagi, en koma einnig í miklum 

mæli við sögu í sjálfskynningu.  

En hvernig notar einstaklingur sjálfsmyndir á veraldarvefnum? Hver eru tengsl 

sjálfsmyndar og sjálfsímyndar? Varpað verður ljósi á mismunandi farvegi 

sjálfsmynda og þátt þeirra í ímyndarsköpun nútímamannsins.  

1. Notkun sjálfsmynda  
Ímyndarsköpun í gegnum ljósmynd felst ekki aðeins í sjálfsmyndinni sem 

slíkri og útliti einstaklingsins, heldur geta hlutirnir sem umlykja okkur verið 

mikilvægir þegar kemur að því að skoða og greina sjálfsmyndina útfrá sjónrænu útliti 

myndarinnar og jafnvel sagt meira um okkur en svipbrigði og líkamsstaða. ,,Fötin 

skapa manninn”, er dæmi um orðtak sem lýsir vel þessari hugsun og læsi samfélagsins 

á ytra útlit og umhverfi. Einnig er algengt að ljósmyndarar notist við náttúru eða hluti 

sem samlíkingu sjálfsins í sinni listsköpun. Með því að mynda umhverfi sitt og 

athafnir getur listamaður fangað það sem honum finnst standa fyrir og lýsa vel sínu 

sjálfi, getur þetta bæði átt við hið innra og ytra sjálf.2 Hér má því velta því upp að sú 

sjálfsmynd sem við sköpum og birtum í dag, sé ekki aðeins ljósmynd af 

einstaklingnum sjálfum. Einnig er um að ræða ljósmynd af nánasta umhverfi og þeim 

hlutum og athöfnum sem einstaklingur kýs að mynda og deila á netmiðlum og taka 

þar með þátt í að skapa opinbera ímynd hans. 

Tækniframfarir hafa í gegnum tíðina litað mjög notkun ljósmynda í sögulegu 

samhengi, hver og ein nýjung í heimi ljósmyndunar hefur fært ljósmyndina nær 

almenningi og um leið hefur notkunin breyst. Fyrir tíma ljósmyndarinnar var það 

aðeins þeirra auðugu að skjalfesta viðburði og fjölskyldumeðlimi á mynd, en 

tækniframfarir á sviði ljósmyndunar hafa gert ljósmyndatæknina einfaldari fyrir hinn 

almenna leikmann, því öllum er tæknin fær.3 Dreifing og fjölföldun er eitt af því sem 

ber að leggja áherslu á þegar ljósmyndir eru skoðaðar, hvernig hafa tækninýjungar 

haft áhrif á ljósmyndanotkun almennings?  

Gott dæmi um notkun og dreifingu almennings á ljósmyndum er uppfinning 

tveggja franskra ljósmyndara þeirra Dodero og André-Adolphe-Eugéne sem naut 

mikilla vinsælda upp úr 1850. Það voru hin svokölluðu Carte de visite (mynd 1) sem á 

íslensku nefnast gestakort, en það er ljósmynd í vasastærð af einstaklingi, eða hópi 

sem virkaði eins og nafnspjald eða einhvers konar áminning um manninn. Fyrirbærið 

varð svo vinsælt að talað var um ,,kortamaníu”, því við tók sívaxandi áhugi fólks á því 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
2 Angela Kelly, ,,Self Image: Personal is political” The Photographer Reader, ritstjóri Liz Wells, 
Routledge, London, 2003, bls. 410- 416, bls. 411. 
3 John Szarkowski, ,,Introduction to the photographer’s eye”, The Photography Reader, ritstjóri Liz 
wells, Routledge, London, 2003, bls. 97- 103, bls. 98. 



	  

	   	   	  7	  

að gefa og skiptast á myndum bæði af sér og vinum og fjölskyldu en einnig af 

þekktum einstaklingum.4  

Sjálf man ég eftir því í æsku að hafa skipst á passamyndum við vinkonur 

mínar í bekknum, sem má í raun segja að hafi haft sama tilgang. Þetta virkaði 

augljóslega vel því enn í dag á ég margar af þessum myndum og rekst á þær annað 

slagið, sem vekur upp góðar minningar um gamla vini.  

 

 

 
Mynd 1. Gestakort. 

 

Núna nokkrum árum seinna gegnir Facebook.com eða þessu hlutverki, að 

dreifa sjálfsmyndum almennings. Þegar ég hugsa um sjálfsmynd er það Fésbókin eða 

Andlitsbókin sem kemur fyrst upp í hugann enda ekki að ástæðulausu að ein 

vinsælasta vefsíða heims tengir nafn sitt við andlitið. Þar er veggur einstaklingsins hið 

nýja gestakort og markmiðið hið sama, kynna sjálfan sig, halda sambandi og mynda 

tengsl. Eitt þekktasta slagorð Fésbókar er einmitt: ,,Fésbók hjálpar þér að halda 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
4 Robert A. Sobieszek, Ghost in the Shell: Photography and the Human Soul, 1850-2000, Los Angeles 
County Museum of Art, Los Angeles, 1999, bls. 104. 

sambandi og deila með fólkinu í lífi þínu.”5 

Þessi atriði ná aðeins yfir nokkur dæmi um notkun og dreifingu sjálfsmynda 

og falla öll undir einhvers konar ímyndarsköpun, það mætti því draga þá ályktun að 

sjálfsmyndarformið sé oftar notað til einhvers konar sjálfsmarkaðssetningar fremur en 

í listrænum tilgangi nú til dags. Flestir einstaklingar lifa nú orðið ekki einungis sínu 

eigin lífi heldur einnig að einhverju leyti opinberu lífi í gegnum netið, þá skiptir 

opinber ímynd einstaklings miklu máli. Tilvera einstaklings á Fésbók getur mögulega 

haft áhrif á það hvort að þú fáir starfið sem þú vilt, fáir boð á viðburði, myndir tengsl 

við fólk og eignist nýja vini. Það er því þó nokkur pressa á einstaklinginn þegar kemur 

að því að velja forsíðumynd, æskilegt er að sjálfsmyndin geti sagt til um það hvaða 

hópi við tilheyrum og hvaða hugmyndir við höfum um lífið.  

Heimspekingurinn Roland Barthes skrifar um ljósmyndir í bók sinni Camera 

Lucida: Reflections on Photography (1980), þar bendir hann á það að ljósmyndir eigi 

miklu frekar snertiflöt með leikhúsinu en myndlistinni,6 og á þá við mikilvægi 

ljósmyndarinnar í að túlka það hlutverk sem við viljum leika í samfélaginu. Þar má 

því ætla að sjálfsmyndir í formi ljósmynda geti enn frekar túlkað það hlutverk, þar 

sem við stjórnum þeim sjálf.  

Listakonan Cindy Sherman er einn mikilvægasti og áhrifamesti listamaður 

samtímans7 og er vel þekkt fyrir það að hafa helgað líf sitt og listinni hlutverkaleik í 

gegnum ljósmyndina (mynd 2, 3 og 4). En þrátt fyrir að Sherman sé yfirleitt sjálf 

viðfangsefni myndanna eru þær ekki endilega skoðar sem sjálfsmyndir, þær hafa það 

ekki að markmiði að tjá hennar eigið sjálf, hennar tilfinningar og sjálfsímynd, hún 

myndar sig í gervi einhvers annars.8 Það er þó vel við hæfi að minnast á hana í 

samhengi við hugmyndir Barthes um tengsl ljósmyndarinnar og leikhússins. Þegar 

verk Sherman eru skoðuð er þó ekki hægt að segja að hún dvelji lengi við ákveðinn 

karakter og komi honum og hans sögu persónulega til skila, hún öllu frekar túlkar 

ákveðinn hóp hverju sinni með því að setja sig í hlutverk staðalímyndar.9  Hún segist 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
5 Heimasíða Facebook, Facebook, sótt 1. janúar. 2013, 
https://www.facebook.com/index.php?stype=lo&lh=Ac9HeFtIvc5yu_gh 
 ,,Facebook helps you connect and share with the people in your life.” 
6 Roland Barthes, Camera Lucida: Reflections on Photography, Richard Howard þýddi á ensku, 
Vintage, London, 2000, bls. 31. 
7 Heimasíða Moma, The Museum of Modern Art, sótt 10. desember. 2012, 
http://www.moma.org/visit/calendar/exhibitions/1170 
8 Robert A. Sobieszek,  Ghost in the Shell, bls. 229. 
9 Robert A. Sobieszek, Ghost in the Shell, bls. 253. 

skipta sér upp í marga mismunandi hluta því það sé miklu áhugaverðara að sýna 

falskan líkama og falskt andlit, þar leggur Sherman með orðum sínum áherslu á hið 

óraunverulega.10 Sherman kemur því ekki fram sem hún sjálf í sínum sjálfsmyndum, 

en samt er ekki hægt að neita því að þetta séu sjálfsmyndir, því um er að ræða myndir 

sem hún tekur af sjálfri sér. Það má því velta fyrir sér almennu sannleiksgildi 

sjálfsmynda. Er um staðalímyndir að ræða? Getur ekki verið að fyrirfram ákveðin 

sjálfsímynd og væntingar einstaklinga til sjálfs síns, dragi úr sannleiksgildi 

sjálfsmyndar? 

 

 
Mynd 2, 3 og 4. Dæmi um hin fjölmörgu hlutverk Cindy Sherman.  

2. Sannleiksgildi sjálfsmynda 
Allt frá upphafi ljósmyndarinnar hefur mikið verið fjallað um sannleiksgildi 

ljósmynda, sú umræða hefur svo farið enn meira á flug með tilkomu stafrænnar 

ljósmyndatækni og möguleikunum á eftirvinnslu ljósmynda í tölvu. En þá hafa margir 

bent á þá staðreynd að jafnvel fyrir tíma tölvuunninna ljósmynda þá sé ljósmynd 

aðeins eftirmynd hins raunverulega og eins og aðrar eftirmyndir, ekki upprunaleg og 

því ekki sönn.11  

Þegar kemur að ljósmynd er þó ekki hægt að neita því að það sem mynd sýnir 

sé vissulega eftirmynd af því augnabliki sem myndin fangar.12 En það sem dregur úr 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
10 Robert A. Sobieszek, Ghost in the Shell, bls. 30. 
11 Sarah Kember ,, The shadow of the object: Photography and realism”, The Photographer Reader, 
ritstjóri Liz Wells, Routledge, London, 2003, bls. 202- 217, bls. 202. 
12 Edward Weston, ,,Seeing photographically” The Photographer Reader, ritstjóri Liz Wells, 
Routledge, London, 2003, bls. 104-108, bls. 105. 

sannleiksgildi ljósmynda er að þeim er auðveldlega hægt að leikstýra og ljósmynd 

sýnir aðeins brot af stærri heild, við höfum ekki samhengið, aðeins ákveðið 

sjónarhorn valið af ljósmyndaranum. Ljósmyndarinn Richard Avedon er velþekktur 

fyrir myndir sínar af fólki eða svo kallaðar ,,portrait” myndir og hefur sagt að það sem 

einkenni slíkar myndir sé fyrst og fremst meðvitund viðfangsefnisins á því að linsan 

beinist að því. Þó að ljósmyndarinn geti leikstýrt myndefni sínu að einhverju leyti, þá 

er það jafn stór hluti ljósmyndarinnar hvernig viðfangsefni myndarinnar bregst við 

þessari meðvitund, ekki aðeins ytra útlit myndefnisins. 13  

Barthes hefur einnig fjallað um þessa meðvitund í sambandi við sannleiksgildi 

ljósmynda, uppstillinguna, sem hann segir vera lærða félagslega athöfn. Um leið og 

við vitum að linsan beinist að okkur, verðum við meðvituð og byrjum að stilla okkur 

upp fyrir myndina, því við viljum myndast vel. Barthes líkir þeirri meðvituðu athöfn, 

að sitja fyrir á mynd við það að fjölfalda sjálfan sig sem mynd, sérstaklega fyrir 

myndina áður en myndin er tekin.14 Þar er hann væntanlega að tala það hvernig fólk 

hefur lært að verða eins og frosið í sömu stellingunni, eins og myndastyttur þegar 

myndavél nálgast. 

Það er því ýmislegt sem hrekur sannleiksgildi ljósmynda, en hvað má þá lesa 

út úr ljósmyndum? Ljósmyndir geta að sjálfsögðu sinnt sínu hlutverki sem heimild 

um eitthvað sem var, en þá verður að reyna að setja hana í samhengi við 

heildarmyndina, myndin er því fyrst og fremst tilvísun í eitthvað annað. Það er einmitt 

tilvísun sem Roland Barthes segir vera mikilvægasta hluta ljósmyndar í bók sinni 

Camera Lucida, en þar segir hann að það sem ljósmynd sýni, sé alltaf raunverulegur 

og nauðsynlegur hluti af myndinni. Það sem málverk sýnir þarf til dæmis ekki að hafa 

verið annað en ímyndun listamannsins en ljósmynd sýnir hverju sinni hlut eða 

augnablik sem á þeim tímapunkti sem myndin var tekin var raunverulega fyrir framan 

linsuna. Það er því aldrei hægt að neita tilvist þess sem myndin sýnir, það er ekki hægt 

að neita því að hluturinn hafi verið þar. Myndin er því ekki að fullu sönn, aðeins 

tilvísun í heildarmyndina.15  

Þegar kemur að sannleiksgildi sjálfsmynda er hægt að bæta því við 

ofangreindar hugmyndir Barthes að þegar um sjálfsmynd er að ræða er viðfangsefni 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
13 Jo Craven, ,,Who’s who: Richard Avedon”, í breska Vogue, 11. maí 2011, sótt 3. janúar 2013, 
http://www.vogue.co.uk/spy/biographies/richard-avedon-biography 
14 Roland Barthes, Camera Lucida, bls. 10-12. 
15 Roland Barthes, Camera Lucida, bls. 76-77. 

myndarinnar og ljósmyndarinn einn og sami einstaklingurinn. Nálægðin við 

viðfangsefnið er því á sama tíma huglæg og hlutdræg, þá er átt við það að 

viðfangsefnið er skoðað af mikilli nálægð og tilfinningum og þarafleiðandi er erfitt að 

koma í veg fyrir að sjónarhornið verði vilhallt einstaklingnum. Með sjálfsgagnrýni að 

vopni beitum við ritskoðun á sjálfsmyndina, yfirsjálfið lagar sjálfsmyndina að ríkjandi 

samfélagslegum gildum.  

Þegar kemur að útliti, þá hefur einstaklingur fyrirfram ákveðna hugmynd um 

eigið útlit, sem mótast fyrst og fremst af spegilmyndinni og ljósmyndum. Við berum 

með okkur þessa hugmynd um útlit okkar, en við það að mæta óvænt spegli, eða sjá 

ljósmynd sem tekin er án vitundar einstaklingsins fáum við hugmynd um það hvernig 

aðrir sjá okkur.16 Þegar kemur að sjálfsmynd má því segja að yfirsjálfið geti jafnvel 

blekkt sjálfið, einstaklingur gerir sér ekki að fullu leyti grein fyrir þætti sínum í eigin 

sjálfssköpun. 

Orðið sjálfsmynd á sér tvíþætta merkingu á íslensku og á þá bæði við um 

mynd sem maður tekur af sjálfum sér og hugmyndir manns um sjálfan sig. 17  Það má 

því segja að orðið geti bæði átt við um ytra útlit sem og hinn innri mann. Sú ljósmynd 

sem einstaklingur tekur af sjálfum sér á því fyrst og fremst við um hið ytra og er því 

sjálfsmynd í þeirri merkingu. En þegar um sjálfsmynd er að ræða er áhugavert að 

velta fyrir sér hvað það er sem einstaklingur vill ná fram í sjálfum sér sem 

ljósmyndari. Er það eitthvað fyrirfram ákveðið samfélagsmótað ytra útlit eða er á 

einhvern hátt hægt að fanga það sem býr innra með okkur?  

Ein mest myndaða kona samtímans fyrirsætan Kate Moss hafði þetta um 

ímynd sína að segja í viðtali: 

Moss: Í raun er eins og ljósmyndarinn sé alltaf með fyrirfram ákveðna sýn á 
mér. Þær ljósmyndir sem ég er þekkt fyrir, standa í raun ekki fyrir mína 
ímynd, þær eru alltaf sýn ljósmyndarans af mér. Það sem fólk sér af mér í 
ljósmynd, er í raun ekki mín sjálfsmynd, því ég get litið út á hundrað 
mismunandi vegu.18  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
16 Angela Kelly, ,,Self Image: Personal is political”, bls. 416. 
17 Mörður Árnason ritstjóri, Íslensk orðabók, 3 útgáfa, aukin og endurbætt, M-Ö, Edda, Reykjavík, 
2002. Bls 1290. 
18 Robert A. Sobieszek, Ghost in the Shell, bls. 140.  
,,Moss: In a way, it’s like the photographer always has his vision of me. The pictures that I’m known 
for are not really my image, they’re always the photographer’s vision of me. I can look hundred 
different ways, but what people see of me in pictures is not really my image.” 

Ef það er ljósmyndarinn sem er fær um að fanga einhvern hluta af persónuleika 

viðfangefnisins, má ætla að með sjálfsmyndum ætti einstaklingur að komast nær því 

að mynda það sem býr innra með honum, þar sem hann er bæði ljósmyndarinn og 

viðfangsefnið.  

Roland Barthes sagði fjögur öfl hafa áhrif á viðfangsefni ljósmyndar, fyrir 

framan linsuna er viðfangsefni myndarinnar á sama tíma sá sem hann heldur að hann 

sé, sá sem hann vill að aðrir haldi að hann sé, sá sem ljósmyndarinn heldur að hann sé 

og sá sem hann notar í list sína.19 Við sjálfsmyndatöku renna öflin fjögur betur saman, 

þar sem aðeins einn einstaklingur kemur að myndinni. 

Þegar notkun sjálfsins í listrænum tilgangi er skoðuð, er það viðurkennt form á 

flestum sviðum, ljósmyndin hefur þó alltaf átt undir högg að sækja þar sem tenging 

við hégóma er algeng.20 Það má vera að saga rómverska skáldsins Óvíð um Narkissos 

hafi þar haft áhrif, en þar eru lögð álög á unga manninn Narkissos að verða ástfanginn 

af eigin spegilmynd; eftir að hafa komið auga á spegilmynd sína í vatni, varð hann svo 

hugfanginn af sjálfum sér að það dró hann til dauða (mynd 5). Enska orðið narcissism 

er dregið af þessari dæmisögu grísku goðafræðinnar og þýðist sem sjálfsdýrkun eða 

sjálfsást.21 

 
Mynd 5. Narkisuss.	    

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
19 Roland Barthes, Camera Lucida, bls. 13.  
20 Angela Kelly, ,,Self Image: Personal is political”, bls 410. 
21 Geir Þ. Þórarinsson, ,,Hver var gyðjan Ekkó?” Vísindavefurinn, 17. október 2007, sótt 10. desember 
2012, http://visindavefur.hi.is/svar.php?id=6853 

3. Ljósmyndarinn og viðfangsefnið 
Dæmi um ljósmyndara sem gjarnan hefur verið bendlaður við narkissisma er 

tískuljósmyndarinn Terry Richardsson, en hann hefur gert sjálfan sig að helsta 

einkennismerki ljósmynda sinna og meginviðfangsefni. 22  Richardson er einn 

farsælasti ljósmyndari samtímans og hefur myndað fyrir helstu tískutímarit heims, 

gert auglýsingaherferðir fyrir stór tískuhús á borð við Gucci, Miu Miu, Sisley og 

Tommy Hilfiger, myndað stórstjörnur eins og Catherine Deneuve, Leonardo 

DiCaprio, og hljómsveitina The Spice Girls 23 

 
Mynd 6. Narkisissmi? Terry Richardson að kyssa leikonuna Chloe Sevigny í gervi sjálfs síns. 

 

Richardson er best þekktur fyrir að taka myndir í hráum stíl eða svokölluð ,,snap 

shot”, Um er að ræða ögrandi ljósmyndir af fyrirsætunum og Richardson sjálfum, svo 

að margir telja að verk hans eigi frekar að skilgreina sem klám en tísku.24 Richardson 

er dæmi um ljósmyndara sem gerir mikið út á narkissisma. Auk þess að mynda sjálfan 

sig með nær öllum sem hann tekur myndir af, þá myndar hann gjarnan fólk í gervi 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
22 Sean O'Hagan, ,,Good clean fun?”, í The Observer, 17. október 2004, sótt 10. desember 2012, 
http://www.guardian.co.uk/film/2004/oct/17/photography.art 
23 Dian Hanson, ,,Welcome to Terryworld”, Taschen bækur, sótt 10. desember. 2012, 
http://www.taschen.com/pages/en/catalogue/sex/reading_room/106.welcome_to_terryworld.5.htm, bls. 
1-6, bls. 4- 5. 
24 Dian Hanson, ,,Welcome to Terryworld”, Taschen bækur, sótt 10. desember. 2012, 
http://www.taschen.com/pages/en/catalogue/sex/reading_room/106.welcome_to_terryworld.5.htm, bls. 
1-6, bls. 5. 

sjálf síns, með því að klæða það í einkennisbúning sinn, köflóttu skyrtuna og setja 

gleraugun sín á það. Gott dæmi um slíkt er ljósmynd af Terry Richardson að kyssa 

leikonuna Chloe Sevigny í gervi sjálfs síns í myndatöku fyrir forsíðu Candy 

Magazine, þar sem hann vísar á augljósan hátt til sögunnar um Narkissus. (mynd 6).25  

Richardson hefur einnig tekið myndir af sér nöktum og í kynlífsathöfnum með 

fyrirsætunum. Þá segir hann það auðvelda sér vinnuna við að taka nektarmyndir ef 

hann sé sjálfur nakinn. Richardson segist þó ekki vilja starfa í klámbransanum, því að 

kosturinn við að vinna við tískuljósmyndun sé sá að myndirnar nái svo mikilli 

dreifingu, þannig nær hann til fjöldans og ,,tabú” verða meginstraumar. Richardson er 

auk þess virkur netnotandi og heldur úti vinsælli vefsíðu 

http://www.terrysdiary.com/.26  
 

 
Mynd 7. Terry Richardson ásamt fyrirsætum í tískutímaritinu Purple. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
25 ,,Terry Richardson kissing Chloe Sevigny as Terry Richardson”, í The Telegraph, 15. nóvember, 
2011, sótt 10. desember.2012, http://fashion.telegraph.co.uk/videos/TMG8891425/Terry-Richardson-
kissing-Chloe-Sevigny-as-Terry-Richardson.html  
26 Dian Hanson, ,,Welcome to Terryworld”, Taschen bækur, sótt 10. desember. 2012, 
http://www.taschen.com/pages/en/catalogue/sex/reading_room/106.welcome_to_terryworld.5.htm bls 
1-6 

Hin svokallaða ,,Terryvæðing” er augljós í tískuheiminum, því það sem eitt 

sinn þótti mjög ögrandi þykir nú eðlilegt. Það er ekkert nýtt að tískubransinn brjóti 

samfélagsleg gildi og ögri. Það virðist oft sem hin hefðbundnu samfélagslegu gildi, 

siðgæði og siðferði gildi ekki í heimi tískunnar, sem hefur haldið uppi staðalímyndum 

eins og hinni velþekktu ímynd heróínstelpunnar og nú eru það klámstelpurnar og 

hefur Richardson leitt þá bylgju (mynd 7).27  

Annar ljósmyndari sem þótti ögrandi nokkrum áratugum fyrr var Helmut 

Newton,28 hann var heltekinn af kvenlíkamanum og var á sínum seinni árum þekktur 

fyrir nektarmyndir. Ímynd hans var þó önnur, því þótt myndir hans þættu ögrandi kom 

Newton fyrst og fremst fram sem ljósmyndari og fagmaður. Það má til dæmis sjá á vel 

þekkri sjálfsmynd hans frá árinu 1981, (mynd 8) þar sést hann að störfum við að 

mynda nakinn líkama fyrirsætu á meðan June eiginkona hans og helsti 

samstarfsmaður horfir á. Það má því segja að hann kjósi að kynna sig fyrst og fremst 

sem ljósmyndara og því ekki eiginlegt viðfangsefni myndarinnar. 

 
Mynd 8. Sjálfsmynd Helmut Newton, ásamt fyrirsætu og eiginkonu. 

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
27 Sean O'Hagan, ,,Good clean fun?”, í The Observer, 17. október 2004, sótt 10. desember 2012, 
http://www.guardian.co.uk/film/2004/oct/17/photography.art 
28 Sean O'Hagan, ,,Good clean fun?”, í The Observer, 17. október 2004, sótt 10. desember 2012, 
http://www.guardian.co.uk/film/2004/oct/17/photography.art 

Richardson er ólíkt Newton viðfangsefni myndanna, hann virðist sinna 

hlutverki sínu sem ljósmyndari nánast jafnt hlutverki sínu sem viðfangsefni. Þar eru 

mörkin milli starfs og leiks óljós og hefur hann til dæmis myndað sig í 

kynlífsathöfnum með ungum fyrirsætum. Grófar klámskotnar ljósmyndir birtast nú 

orðið í tískutímaritum og þar er greinilegt að breyttur tíðarandi hefur áhrif, en um það 

hefur Richardson sagt:  

Í fullri alvöru. Ég meina, ég er ljósmyndari. Ég tek myndir. Afhverju ætti ég 
ekki að mynda sjálfan mig? Það sem ég geri er aðeins það sem allir aðrir gera 
bak við luktar dyr. Aðrir taka Polaroid myndir af kærustunum sínum, svo fela 
þeir myndirnar í skúffu, eða birta þær á netinu án þess að sýna andlitið. Fyrir 
mér er það miklu óheilbrigðara. Það stjórnast af skömm og hræðslu. Ég geri 
bara allt og sendi það allt frá mér. Það er það sem er ótrúlega frelsandi.29 

Ef vitnað er í kenningar Freuds um skiptingu sjálfsins má kannski segja að 

Richardson kjósi að túlka frumsjálfið í sínum myndum, þær eru kynlífsmiðaðar og 

stýrast af óbeisluðum hvötum. Eins og hann bendir á er hann aðeins að sýna það sem 

aðrir gera á bak við luktar dyr, því að sjálfið og yfirsjálfið beita ritskoðun á 

frumsjálfið. Ætla mætti að algengara væri að yfirsjálfið réði ríkjum þegar kemur að 

ímyndarsköpun, en þar virðist Richardson fara aðra leið, þó má velta því fyrir sér 

hvort að hans yfirsjálf kjósi að láta frumsjálfið stjórna hans opinberu ímynd.30 

Richardson bendir því á það með orðum sínum hvernig netnotkun almennings virkar, 

mörkin milli þess persónulega og almenna eru orðin óljós. Með tilkomu 

veraldarvefsins eru fleiri einstaklingar orðnir að opinberum persónum. Það má vera að 

það henti Richardson að taka sínar myndbirtingar skrefinu lengra, því það hentar hans 

sjálfsköpuðu ímynd. Terry Richardson notast við sjálfan sig í sinni listsköpun, en ólíkt 

Sherman sem áður hefur verið nefnd, kemur hann fram sem hann sjálfur, ekki í gervi 

einhvers annars. Þess vegna má spyrja sig hvort að það sé vegna þess að hann hafi 

gríðarlega sterka þörf til listrænar tjáningar síns eigin sjálfs eða hvort hann sé einhver 

snjallasti markaðsmaður samtímans. Og hvar liggja þá mörkin milli listrænnar 

tjáningar og sjálfsmarkaðssetningar og sjálfsdýrkunar og sjálfsmarkaðssetningar?  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
29 Sean O'Hagan, ,,Good clean fun?”, í The Observer, 17. október 2004, sótt 10. desember 2012, 
http://www.guardian.co.uk/film/2004/oct/17/photography.art,  
,,In all seriousness. 'I mean, I'm a photographer. I record stuff. Why not record myself? I'm only doing 
what everybody else does behind closed doors. They take Polaroids of their girlfriends, then they hide 
them in a drawer, or post them on the internet with her face blacked out. That seems a whole lot less 
healthy to me. That's about shame and fear. I just do it all, and put it all out there. That's what's 
incredibly liberating.” 
30 Símon Jóh. Ágústsson, “Inngangur”, bls. 25. 

4. Ímyndarsköpun með sjálfsmyndum 
Í dag hafa netmiðlar stóraukið notkun og dreifingu sjálfsmynda. Nú er svo 

komið að flestir einstaklingar sem eru notendur á svokölluðum samfélagsvefum eins 

og Fésbók og Instagram eru ómeðvitað að taka þátt í því að tjá sig meira opinberlega 

og um leið farnir að stunda sjálfskynningu á netinu, að einhverju leyti. Hvernig velur 

einstaklingur þá að koma fram á veraldarvefnum, eru sjálfsmyndir birtar á vefmiðlum 

myndir af einstaklingnum í ákveðnu hlutverki?  

Giséle Freund benti á það þegar gestakortin voru til umræðu, að þegar teknar 

eru ljósmyndir af fólki með dreifingu í einhversskonar félagslegum tilgangi í huga, 

séu myndirnar nánast algjörlega persónuleikalausar, því þar sé persónuleikinn falinn á 

bak við fyrirfram ákveðna samfélagslega karaktera.31  

 

 
Mynd 9, 10 og 11. Forsíðumyndir af Fésbók. Fótboltastrákur, heimsborgari, og húmoristi. 

 

Það er yfirborðið sem er ljósmyndað, viðfangsefni ljósmyndar verður að hlut, 

táknrænum hlut sem mótast af fyrirfram ákveðnum hugmyndum um staðalímyndir. 

Þetta er ekki mynd af ákveðinni persónu heldur mynd af fermingarbarni, kvenlegri 

fegurð, æskuljóma, karlmennsku o.s.frv.32  

Þegar við vinnum með eigin ímynd eins og með sjálfsmyndum, er því 

athyglisvert að skoða hvort við reynum að spegla okkur sem hluta af hópi í 

samfélaginu, eða hvort við náum að fanga persónuleikann á myndinni. Samkvæmt 

Giséle Freund ætti opinber netímynd einstaklings fyrst og fremst að vera mótuð af 

staðalímyndum, þar sem hún er yfirleitt gerð í félagslegum tilgangi.33  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
31 Robert A. Sobieszek, Ghost in the Shell, bls. 104. 
32 Robert A. Sobieszek,  Ghost in the Shell, bls. 140. 
33 Robert A. Sobieszek, Ghost in the Shell, bls. 104. 

Sömu niðurstöðu má fá þegar kenningar Freud um skiptingu persónuleikans 

eru skoðaðar í þessu samhengi. Opinber sjálfsmynd einstaklings stjórnast ekki af 

sjálfinu, hinum vitræna hluta einstaklingsins heldur er það yfirsjálfið, sem með 

samfélagslegri mótun stjórnar þeirri ákveðnu staðalímynd sem einstaklingur tengir sig 

við.34  

Hver ert þú á Fésbókarveggnum þínum? Fjölskyldufaðir, unglingsstúlka, 

fræðimaður, fótboltastrákur, fitnesskona, tískugúrú, djammari, heimsborgari, 

húmoristi, o.s.frv. (mynd 9, 10 og 11). Smáforritið Instagram sem á íslensku mætti 

kalla Skyndimynd, gegnir þessu hlutverki jafnvel enn betur en Fésbókin, því þar getur 

einstaklingur einbeitt sér algjörlega að því að skapa opinbera sjálfsmynd sína með því 

að birta skyndimyndir sem sýna vel valin brot úr lífi einstaklingsins í beinni. Þar er 

gjarnan leitast við að búa til einhvers konar stemmingu með myndunum, varpa ljósi á 

lífstíl einstaklingsins; algengt er að birta matarmyndir, myndir af skólabókum, 

kertaljósum, fötum, veðri eða bara því helsta sem á vegi verður (mynd 12).  

Mynd 12. Mynd af Instagram. 
 

Tískublogg og lífstílsblogg eru kannski að einhverju leyti undanfari 

skyndimyndanna, smáforritið hefur í raun bara einfaldað leikinn. Allt frá tímum 

gestakortanna hefur þekkt fólk verið dáð og dýrkað af almenningi, þar sem það lifir 

sínu opinbera glanslífi. Kannski hefur almenningur með tækninýjungum síðustu ára, 

aðeins náð að temja sér samskonar aðferðir til sjálfskynningar. Nú þegar flestir eru 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
34 Símon Jóh. Ágústsson, “Inngangur”, bls. 25. 

netnotendur, getur einstaklingur, með því að ritskoða eigið líf, byggt upp sína 

opinberu sjálfsmynd. 

Rannsóknir hafa verið gerðar á tengslum samfélagsmiðla og sjálfsástar eða 

narkissisma, en nú er að vaxa úr grasi ný tæknikynslóð sem er alin upp með hlutum 

eins og stafrænum myndavélasímum, vefmyndavélum og samfélagsvefsíðum. 

Bandarísk rannsókn frá árinu 2008 sýnir fram á aukningu sjálfsástar á síðustu tveimur 

áratugum. Þá ber að hafa í huga að tækifæri almennings til sjálfskynningar hafa að 

sjálfsögðu aukist með tækniframförum síðustu áratuga en í þessari rannsókn er þó 

bent á að þessi aukning sjálfsástar hafi átt sér stað fyrir tíma helstu tækja samtímans 

til sjálfskynningar. Þessi breyting hefur því öllu frekar áhrif á það hvernig nútíma 

einstaklingar kjósa að nota tæknina.35  

Fleiri hafa séð slík tækifæri í tækninýjungum, einn þeirra er Walter Benjamin 

sem skrifar í grein sinni Listaverkið á tímum fjöldaframleiðslu sinnar (1936) um áhrif 

fjöldaframleiðslu á listir í víðu samhengi. Þó Benjamin skrifi grein sína löngu fyrir 

komu veraldarvefsins, þá eru vangaveltur hans um tækniframfarir og aukna 

möguleika á dreifingu eitthvað sem má yfirfæra á netið. Benjamin talar um áhrif 

fjölföldunar á það hvernig betri aðgangur að margskonar efni hefur gefið almenningi 

nýja rödd. „Vegna síaukinnar blaðaútgáfu, sem gaf lesendum kost á nýjum 

pólitískum, trúarlegum, vísindalegum, sérhæfðum og staðbundnum málgögnum, urðu 

æ fleiri lesendur höfundar.“36  

Sama má yfirfæra á veraldarvefinn, samfélagsmiðla og bloggsíður. Þar hefur 

almenningur fundið sér farveg og nú geta allir tjáð skoðanir sínar, ekki aðeins 

viðurkenndir fagmenn. Tísku- og lífstílsblogg hafa það fram yfir tímarit að bloggarinn 

er óháður markaðsöflum og nálgunin er persónuleg, að því leyti kemur bloggið til 

móts við lesandann í persónulegum aðstæðum hans í gegnum tölvuna og gefur efninu 

um leið aukinn trúverðugleika og um leið nýtt líf.37 Lesandinn fær það á tilfinninguna 

að hann sé að fylgjast með daglegu lífi og ævintýrum bloggarans í stað þess að fletta í 

gegnum tímarit stútfull af auglýsingum.  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
35 Eileen Y.L Ong, Rebecca P. Ang, Jim C.M. Ho, Joylynn C.Y. Lim, Dion H. Goh, Chei Sian Lee, 
Alton Y.K. Chua, „ Narcissism, extraversion and adolescents’ self-presentation on Facebook“, 
Personality and Individual Differences, bindi 50, 2011, bls 180-185.  
36 Walter Benjamin, „Listaverkið á tímum fjöldaframleiðslu sinnar“, Fagurfræði og Miðlun: Úrval 
greina og bókakafla, Háskólaútgáfan, Reykjavík, 2008, bls.  549 – 579, bls. 566. 
37 Walter Benjamin, „Listaverkið á tímum fjöldaframleiðslu sinnar“, bls. 554. 

Benjamin sér strax aukin tækifæri í fjölfölduninni, en margföldunaráhrif eru 

eitt af megineiginleikum internetsins, þar er í sífellu verið að deila áfram og dreifa 

sama efninu um vefinn. Benjamin segir fjöldann vera frjósaman jarðveg og bendir þar 

á mátt margföldunar í því að ná til fjöldans, hann segir einnig að tækniframfarir 

krefjist breyttrar skynjunar á listum.38 

Vangaveltur Benjamins um mátt fjöldans og mikilvægi þess að taka menningu 

niður af stalli safnsins eru kannski einmitt ástæða þess að bloggsíður njóta svona 

mikilla vinsælda. Tískublogg hafa oftar en ekki einmitt þennan eiginleika að vera 

persónulegar vangaveltur bloggarans. Margir tískubloggarar hafa fundið sinn farveg 

með því að sérhæfa sig í því að birta einskonar dagbókarfærslur í formi sjálfsmynda, 

sem felast þá fyrst og fremst í því að sýna hinar ýmsu samsetningar úr fataskápnum. 

Inn í sjálfsmyndirnar og tískuna fléttast svo vangaveltur bloggarans um lífið og 

tilveruna og ólíkt blaðamanni hjá Vogue, sem skrifar aðeins nafnið sitt undir 

greinarnar, þá myndar bloggarinn sterkari tengsl við lesandann. Með ímynd sína að 

vopni, hvort sem hún er tilbúin eða ekki, verður til einhvers konar veröld í kringum 

bloggarann. Með því að opna líf sitt á þennan hátt og birta og dreifa myndum úr 

daglegu lífi, fær lesandinn það á tilfinninguna að hann þekki bloggarann persónulega, 

á sama tíma og hann er í raun opinber persóna. 

 
Mynd 13 og 14. Tavi Gevinson tískubloggari. 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
38 Walter Benjamin, „Listaverkið á tímum fjöldaframleiðslu sinnar, bls. 574-576 

Tavi Gevinson, er vel þekktur bandarískur tískubloggari, en hún var aðeins 11 

ára gömul þegar hún byrjaði að blogga um tísku og birta myndir af sér. Í dag er Tavi 

16 ára gömul og er starfandi ritstjóri og stofnandi veftímaritsins Rookie.39 Tavi er ein 

af þeim fyrstu sem hafa náð að virkja internetið á þennan hátt sér til frama, en Tavi er 

af þeirri kynslóð sem hefur alist upp með netinu og nýtir hún sér það að hennar 

aldurshópur er virkur netnotandi og er hún sterkur talsmaður unglingsstúlkna af sinni 

kynslóð.  

Bloggið hennar Tavi http://www.thestylerookie.com/ samanstóð af 

sjálfsmyndum og dagbókarfærslum um líf hennar og gat fjallað um heimavinnu og 

önnur hversdagsleg málefni tánings í bland við vandaðar umfjallanir um hönnuði og 

tísku (mynd 13 og 14). Bloggið þótti það vel skrifað að upp komu ásakanir úr innsta 

hring tískubransans um að þetta gæti ekki í raun verið táningsstúlka sem stæði á bak 

við bloggið. Þetta segir Tavi hafa verið hræðilegar ásakanir og hefur nú sýnt það og 

sannað á ferli sínum sem bloggari, sem spannar nú orðið 5 ár, að hún er góð í því sem 

hún gerir.40  

Tískubloggari er orðið starfsheiti og er Tavi meðal þeirra sem sýnt hafa að 

áhrif þeirra eru ótvíræð og hafa hönnuðir keppst við að fá Tavi á sýningarnar sínar, 

Karl Lagerfeld, Rodarte systur, Marc Jacobs og John Galliano eru meðal þeirra. 

Aðeins 13 ára gömul var hún boðin til Parísar sem sérstakur gestur yfirhönnuðsins 

John Galliano, til þess að vera viðstödd couture sýningu Dior.41 Þá komst það í 

fréttirnar að höfuðfatið sem hún bar á sýningunni, slaufa í yfirstærð, skyggði á útsýni 

þeirra sem ekki fengu þann heiður að sitja á fremsta bekk. Blaðamaður frá Garzia, 

kvartaði undan því á twitter: ,,Er á Dior. Veldur mér ekki ánægju að horfa á couture í 

gegnum hatt hinnar 13 ára gömlu Tavi” (mynd 15).42  

 

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
39Tavi Gevinson, ,,FAQ”, á Tavi Gevinson’s Blog, sótt 10. desember 2012, 
http://www.thestylerookie.com/p/faq.html 
40 Eva Wiseman, ,,Tavi Gevinson: the fashion blogger becoming the voice of a generation” í The 
Observer, 9. desember 2012, sótt 10. desember 2012, 
http://www.guardian.co.uk/fashion/2012/dec/09/tavi-gevinson-fashion-blogger 
41 ,,Tavi Gevinson for FashionTelevision” á FashionTelevision, 22. mars 2010, sótt 10. desember 2012, 
http://www.youtube.com/watch?v=SG35YZJm5-w 
42 ,,Reporter Watches Dior Show Through Tavi's Hat (PHOTO)”, í The huffington Post, 27. mars 2010, 
sótt 10. Desember 2012, http://www.huffingtonpost.com/2010/01/25/reporter-watches-dior-
sho_n_436111.html 
"At Dior. Not best pleased to be watching couture through 13 year old Tavi's hat," 

Mynd. 15. Tavi á fremsta bekk á couture sýningu Dior. 

 

Þrátt fyrir velgengnina virðist Tavi hafa tekist að halda sér á jörðinni, þar sem 

hún býr heima hjá sér og stundar ennþá nám, samhliða starfinu. Það er ástæðan fyrir 

því að nýja veftímaritið hennar Rookie, sem tók við af blogginu hennar Stylerookie, er 

sniðið að stundaskrá tánings. En þar eru gerðar 3 færslur á dag, eftir skóla, eftir 

kvöldmat og fyrir svefninn.  

Aðeins viku eftir opnun síðunnar voru komnar yfir milljón heimsóknir á 

vefinn. Lady Gaga hefur sagt Tavi vera framtíð fjölmiðlunar og vinsældir Tavi hafa 

gert henni auðvelt að fá til sín þekkta gesti til þess að skrifa greinar á vefinn.43  

Tískublogg sem þessi, sem byggjast í grunninn upp á birtingu sjálfsmynda, eru 

gott dæmi um notkun slíkra mynda þar sem markmiðið er að einhverju leyti tvíþætt. Í 

grunninn notar persónan fatnað til þess að fá einhvers konar listræna útrás, tjáir sig í 

gegnum klæðnað sinn. En um leið og tekið er upp á því að mynda og svo birta 

myndirnar verður tilgangurinn óhjákvæmilega tengdur sjálfskynningu. Kannski er 

erfitt að átta sig á hreinum tilgangi sjálfsmynda af þessu tagi, þar sem þær virðast að 

mörgu leyti orðinn sjálfsagður hlutur og fylgifiskur tækniframfara síðustu ára.  

  

	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  	  
43 Eva Wiseman, ,,Tavi Gevinson: the fashion blogger becoming the voice of a generation” í The 
Observer, 9. desember 2012, sótt 10. desember 2012, 
http://www.guardian.co.uk/fashion/2012/dec/09/tavi-gevinson-fashion-blogger 

Niðurstaða 
Eins og fram hefur komið getur verið erfitt að greina endanlegt markmið 

sjálfsmynda í hröðu tæknisamfélagi nútímans. Það má vera vegna þess að markmiðin 

geta verið svo misjöfn og spannað skalann allt frá einhvers konar listrænni 

sjálfstjáningu til markaðsetningar sjálfsins og allt þar á milli.  

Mikið hefur verið skrifað um andlitsmyndir í formi ljósmynda. Í upphafi var 

lögð mikil áhersla á það hvort ljósmyndir gætu fangað persónuleika, hinn innri mann, 

eða aðeins skelina og ytra útlit. Gamalt orðtak segir að augun séu spegill sálarinnar, 

en í dag eru flestir að verða sammála um það að ljósmynd sýni ekki sálina, að andlit á 

ljósmynd sé aðeins yfirborð. 44  Í dag eru allavega fáir að að reyna að sjá sál 

viðkomandi þegar ljósmyndir eru skoðaðar, við erum svo meðvituð um sannleiksgildi 

ljósmynda, eða öllu frekar skort hins sanna í ljósmynd; ritskoðunina, sviðsetninguna 

og hjálp tækninnar. Þetta vitum við, því sjálf tökum við flest á einhvern hátt þátt í því 

að skapa okkar sýndarveruleika með birtingu valinna sjálfsmynda í hinu víða 

samhengi. 

Við lifum í samfélagi þar sem hin ýmsu tæknilegu hjálpartæki eru orðin fastur 

hluti af okkar lífi, þá sérstaklega hvað varðar samskipti. Bent hefur verið á þá auknu 

kröfu um að vera á mörgum stöðum á sama tíma, þar hefur tæknin áhrif. Við erum 

ekki aðeins á einum stað í einu, því þó að við séum líkamlega viðstödd, þá er 

hugurinn mögulega annars staðar í gegnum snjallsímann eða tölvuna. Við lifum því í 

samfélagi þar sem við erum vön að leika nokkur mismunandi hlutverk, þar á meðal 

okkar opinbera líf veraldarvefsins. Nú eru því flestir einstaklingar að einhverju leyti 

opinberar persónur. Við það að opna á og deila broti af lífi okkar tekur yfirsjálfið 

stjórnina og hið opinbera líf stjórnast af samfélaginu, það verður því ekki aðeins 

þeirra frægu að lifa sjálfssköpuðu draumalífi á opinberum vettvangi.  

Eitt er allavega nokkuð ljóst, það er sú staðreynd að líkt og gestakortin gerðu á 

sínum tíma hafa samfélagsmiðlar á borð við blogg, Fésbók og Instagram náð 

gríðarlegum vinsældum. Það gefur til kynna áhuga fólks á að tjá sig á opinberum 

vettvangi. Sífellt fleiri einstaklingar kjósa að vera sýnilegir í samfélagi 

veraldarvefsins, stunda sjálfskynningu og mynda tengslanet. Samfélagsmiðlar hafa 

stuðlað að slíku og þar hefur skapast tækifæri til sjálfssköpunar með sjálfsmyndum, 

tækifæri til þess að búa til opinbera persónu upp úr eigin lífi.  

